


Gideon en die wol

 
Daar was ’n tyd in die Bybel toe dit nie goed gegaan het met God se volk, die Israeliete nie. Hulle vyande het
gekom en al hulle kos en diere gesteel. Hulle het God gevra om hulle te help.

Eendag het God met Gideon, ’n Israelitiese man, gepraat. Hy het gesê: “Gideon, jy is sterk! Ek wil hê jy moet my
mense lei en hulle help om hul vyande te wen.” Gideon was verbaas en het klein en bang gevoel. “Ek? Is U
seker, God?” het hy gewonder. 

Gideon wou seker maak dat hy God se leiding volg. Daarom het hy gebid: “God, as U regtig wil hê ek moet die
Israeliete lei, wys my asseblief.” Daardie aand het Gideon ’n sagte wolkombersie op die grond neergelê. Hy het
vir God gesê: “As die wol in die oggend nat is van dou, maar die grond is droog, dan sal ek weet U wil hê ek
moet lei.”

Die volgende oggend het Gideon gesien die wol was nat, en die grond was droog! Hy het water daaruit gedruk
– genoeg om ’n hele bak vol te maak! Maar Gideon het nog een keer gevra: “God, laat asseblief die wol droog
wees en die grond nat wees.” Die volgende oggend is dit presies wat gebeur het! Gideon het geweet dat God
hom antwoord.

So, Gideon het God se plan vertrou en die mense dapper gelei. God het hom gehelp, en hulle het gewen, net
soos God belowe het.

(Rigters 6)

My sintuie: Tas

Volg God se leiding

(Wys ’n stuk watte/wol en laat die kinders daaraan raak)

Weet jy wat dit is? Hoe voel dit?
Moes jy al ooit ’n belangrike besluit maak? 

God het eenkeer wol soos hierdie gebruik om iemand te
help met ’n belangrike besluit.

1. Opening

2. Ontdek

Kan jy die storie onthou wat ons gister gelees het?

Ja, ons het gesels oor hoe Gideon vir God gevra het om
hom te help om 'n belangrike besluit te neem. Kom ons
lees weer die Bybelverhaal.

Wat is jou gunsteling deel van die storie? 
Wat gebeur in die prentjie?

3. Vertel weer die storie

Kan jy vir my vertel wat gister in ons storie gebeur het?
(Vra leidende vrae en lei die kind deur die prent en storie
te gebruik.)

Wat het Gideon gebruik om God vir ’n teken te vra?
Wat het die eerste keer met die wol gebeur? Wat van die
tweede keer?
Hoe dink jy het Gideon gevoel toe God hom geantwoord
het?

Hierdie week het ons geleer dat, wanneer ons nie weet wat
om te doen nie, ons God kan vra om ons te help, net soos
Gideon gedoen het. God het ons lief en wil hê ons moet
goeie keuses maak. Ons kan Sy leiding volg deur te bid, te
luister na die Heilige Gees en die Bybel te lees.

Moet jy vandag ’n belangrike besluit neem? Kom ons bid en
vra God om jou te help en te lei.

4. Waarde

In ons Bybelstorie hierdie week het ons geleer dat ons God
kan vra om ons te help om belangrike besluite te neem. God
kan selfs 'n stuk wol gebruik om ons te antwoord, soos Hy
met Gideon gedoen het!

(Deel vir elke kind ’n papierbord, gom, watte en kryte uit.
Laat hulle die watte op die papierbord plak en teken
doudruppels om dit, net soos die wolkombersie in die
storie. Praat oor hoe ons God kan vra om ons te help, net
soos Gideon gedoen het.)

5. Aktiwiteit

